
MOLIYAVIY HISOBOTNING XALQARO 
STANDARTLARIDAN O‘ZBEKISTON 
RESPUBLIKASI AMALIYOTIDA FOYDALANISH 
IMKONIYATLARI VA RIVOJLANISH 
MUAMMOLARI
Valijonov X.A.
Toshkent davlat iqtisodiyot universiteti,
 “Buxgalteriya hisobi” kafedrasi 
mustaqil izlanuvchisi

Annotatsiya. Mazkur tezisda O‘zbekiston Respublikasida Moliyaviy Hisobotning Xalqaro Standartlari 
(MHXS)ni joriy etishning ahamiyati, mavjud imkoniyatlari va amaliyotda uchrayotgan muammolar tahlil qilingan. 
Shuningdek, MHXSga o‘tish jarayonini takomillashtirish hamda moliyaviy hisobotlarning xalqaro talablarga 
mosligini ta’minlash bo‘yicha takliflar ishlab chiqilgan.

Kalit so‘zlar: Moliyaviy Hisobotning Xalqaro Standartlari, MHXS, buxgalteriya hisobi, moliyaviy hisobot, 
xalqaro standartlar, investitsiyalar, buxgalterlar malakasi, audit.

Abstract. This thesis analyzes the importance, opportunities, and practical challenges of implementing 
International Financial Reporting Standards (IFRS) in the Republic of Uzbekistan. The study also proposes 
recommendations for improving the transition process and ensuring compliance of financial reporting with 
international requirements.

Keywords: International Financial Reporting Standards, IFRS, accounting, financial reporting, international 
standards, investments, professional accountants, audit.

Аннотация. В данной статье проанализированы значение, возможности и проблемы внедрения 
Международных стандартов финансовой отчетности (МСФО) в Республике Узбекистан. Также 
разработаны предложения по совершенствованию процесса перехода на МСФО и обеспечению 
соответствия финансовой отчетности международным требованиям.

Ключевые слова: Международные стандарты финансовой отчетности, МСФО, бухгалтерский учет, 
финансовая отчетность, международные стандарты, инвестиции, квалификация бухгалтеров, аудит.

K I R I S H
Yangi O‘zbekiston iqtisodiyotining hozirgi davrda jahon global iqtisodiyoti bilan integratsiyalashuvi va 

respublikaga ko‘plab xorijiy investorlarning kirib kelayotgani bugungi kunda amalda qo‘llanilayotgan buxgalteriya 
hisobining milliy tizimini moliyaviy hisobotning xalqaro tizimiga o‘tkazishni talab qilmoqda.

O‘zbekiston Respublikasining Moliyaviy Hisobotning Xalqaro Standartlari (MHXS) tizimiga o‘tishida 
bajariladigan vazifalar, imkoniyatlar va mas’ul davlat organlari O‘zbekiston Respublikasi Prezidentining 2020-
yil 24-fevraldagi PQ-4611-sonli “Moliyaviy hisobotning xalqaro standartlariga o‘tish bo‘yicha qo‘shimcha chora-
tadbirlar to‘g‘risida”gi qarorida1 belgilab qo‘yilgan.

Respublikada amaldagi moliyaviy hisobotlarning milliy tizimini Moliyaviy Hisobotning Xalqaro Standartlariga 
o‘tkazishda davlat va nodavlat tashkilotlari hamda muassasalari faoliyatida bir qator muammolar mavjud.

Ushbu maqolada yuqorida ko‘rsatilgan muammolarning sabablari, ularning tahlili va hal etish yo‘llari ko‘rib 
chiqilgan.

Moliyaviy Hisobotning Xalqaro Standartlari (MHXS, IFRS – International Financial Reporting Standards) 
korxona faoliyatiga nisbatan iqtisodiy qarorlar qabul qilish uchun tashqi foydalanuvchilarga zarur bo‘ladigan 
moliyaviy hisobotlarni tuzish qoidalarini belgilovchi hujjatlar (standartlar va izohlar) to‘plamidir.

1	  https://lex.uz/docs/-4746047 

Xalqaro miqyosda moliyaviy hisobotlardan foydalanishni yaxshilash va uyg‘unlashtirish maqsadida 1973-
yilda bir nechta mamlakatlarning buxgalterlar va auditorlar uyushmalari xalqaro professional nodavlat tashkiloti 
– Moliyaviy Hisobotning Xalqaro Standartlari bo‘yicha Qo‘mitani (MHXSQ, International Accounting Standards 
Committee – IASC) tashkil etdilar.

1981-yildan boshlab MHXSQ moliyaviy hisobotning xalqaro standartlarini joriy etish va xalqaro hisobga oid 
hujjatlarni muhokama qilishda mustaqil tashkilot sifatida faoliyat yurita boshladi. 2001-yilda esa qayta tashkil 
etish doirasida Moliyaviy Hisobotning Xalqaro Standartlari bo‘yicha Qo‘mita Moliyaviy Hisobotning Xalqaro 
Standartlari bo‘yicha Kengashga (MHXSK) aylantirildi.

1973-yildan 2001-yilgacha standartlar MHXSQ tomonidan ishlab chiqilgan va ular International Accounting 
Standards (IAS) nomi ostida e’lon qilingan. 2001-yildan boshlab esa MHXSK yangi standartlarni International 
Financial Reporting Standards (IFRS) nomi bilan nashr etib kelmoqda.

Moliyaviy hisobot standartlarining asosiy maqsadi moliyaviy hisobotlarni taqdim etishda tafovutlarni 
kamaytirish, ma’lumotlar sifatini va taqqoslanishini yaxshilash hamda standartlarni unifikatsiyalashdan iborat. 
Yagona standartlar turli kompaniyalar faoliyati natijalarini taqqoslash va baholash imkonini yaratadi, shu 
jumladan xalqaro miqyosda ham samaradorlikni oshiradi.

Qisqacha aytganda, MHXSning asosiy maqsadi moliyaviy muhitda barqarorlik va shaffoflikni ta’minlashga 
qaratilgan. Ushbu standartlar yordamida turli mamlakatlar korxonalari bir-birining moliyaviy hisobotlarini 
tushunishi va kelgusidagi hamkorlik bo‘yicha asosli qarorlar qabul qilishi mumkin.

Bugungi kunda Moliyaviy Hisobotning Xalqaro Standartlari 40 dan ortiq standartlarni o‘z ichiga oladi. Ular 
korxonalarning barcha moliyaviy va buxgalteriya faoliyatini qamrab oladi. Jumladan, MHXS (IAS) 1 “Moliyaviy 
hisobotni taqdim etish”, MHXS (IAS) 2 “Zaxiralar”, MHXS (IAS) 7 “Pul mablag‘larining harakati to‘g‘risidagi 
hisobot”, MHXS (IAS) 12 “Daromad solig‘i”, MHXS (IFRS) 6 “Foydali qazilmalar zaxiralarini qidirish va baholash”, 
MHXS (IFRS) 17 “Sug‘urta shartnomalari”, MHXS (IAS) 41 “Qishloq xo‘jaligi” va boshqa standartlarni misol 
sifatida keltirish mumkin.

Bir turdagi hisobot tizimidan yangi turdagi hisobot tizimiga o‘tishda ko‘plab savollar va muammolar yuzaga 
kelishi tabiiy. Shu sababli yangi tizimga o‘tish tizimli yondashuv va tegishli uslubiy ta’minotsiz amalga oshirilishi 
qiyin. O‘zbekiston Respublikasining MHXS tizimiga o‘tishi uchun zarur imkoniyatlarni yaratish maqsadida 
O‘zbekiston Respublikasi Prezidenti 2020-yil 24-fevralda PQ-4611-sonli “Moliyaviy hisobotning xalqaro 
standartlariga o‘tish bo‘yicha qo‘shimcha chora-tadbirlar to‘g‘risida”gi qarorni2 imzoladi.

Mazkur qarorda asosiy maqsad sifatida xorijiy investorlarni zarur ma’lumotlar bilan ta’minlash va xalqaro 
moliya bozorlariga chiqish imkoniyatlarini kengaytirish belgilangan.

Moliyaviy Hisobotning Xalqaro Standartlari orqali investorlar va boshqa moliyaviy ma’lumotlardan 
foydalanuvchilar (ishlab chiqarish korxonalari, tashkilotlar, biznes hamkorlar va boshqalar) o‘zlarini qiziqtirgan 
tashkilot haqidagi ma’lumotlarga ega bo‘ladilar. Bu manfaat ularning iqtisodiy, investitsion va huquqiy qarorlar 
qabul qilish zaruratidan kelib chiqadi.

Masalan, ular aksiyadorlar kiritgan mablag‘lar qanchalik daromad keltirayotgani, biznes mulki qanchalik 
o‘sgani, qarzdorlik holati qay darajada ekanligi kabi masalalar bilan qiziqadilar. Bundan tashqari, potensial 
investor ma’lum bir biznesga mablag‘ kiritish yoki kiritmaslik to‘g‘risidagi qarorini qabul qilishdan oldin uni 
puxta baholashga intiladi. Bunda u tashkilotni faoliyat yuritayotgan tarmoqdagi boshqa kompaniyalar bilan 
taqqoslashga ehtiyoj sezadi.

Shu sababli tashkilotning iqtisodiy, mulkiy va moliyaviy holati hamda o‘tgan davrdagi faoliyati natijalari 
haqida raqamli ma’lumotlar va tushuntiruvchi izohlardan iborat moliyaviy hisobotlarga ehtiyoj yuzaga keladi.

Ushbu qarorga binoan, yirik soliq to‘lovchi hisoblanadigan aksiyadorlik jamiyatlari, tijorat banklari, sug‘urta 
tashkilotlari, korxonalar va yuridik shaxslar 2021-yil yakunidan boshlab majburiy tartibda moliyaviy hisobotlarni 
MHXS bo‘yicha tuzishi belgilab qo‘yildi. Ular 2021-yil 1-yanvardan boshlab buxgalteriya hisobini MHXS asosida 
tashkil etishlari hamda buxgalteriya xizmatlarini xalqaro standartlarni sifatli qo‘llay oladigan xodimlar bilan 
ta’minlashlari shart.

O‘zbekistonda MHXSni qo‘llash uchun Vazirlar Mahkamasi tomonidan 2021-yil 24-avgustda 507-sonli 
“Moliyaviy hisobotlarning xalqaro standartlarini e’tirof etish va unga izoh matni tartibi to‘g‘risidagi nizomni 
tasdiqlash haqida”gi qaror3 qabul qilindi. Ushbu hujjatda Moliyaviy Hisobotning Xalqaro Standartlarini e’tirof 
etish va unga izoh matnini kelgusida O‘zbekistonda qo‘llash bo‘yicha ish yuritish tartibi belgilab berildi. MHXSga 
o‘tish tartibi quyidagicha belgilandi:

Moliya vazirligi (hozirgi Iqtisodiyot va moliya vazirligi) MHXS fondi bilan hujjatlarni davlat tiliga tarjima qilish 
bo‘yicha shartnoma tuzadi.

2	  https://lex.uz/docs/-4746047 
3	  https://lex.uz/docs/-4966554 

“RAQAMLI IQTISODIYOT SHAROITIDA IQTISODIY 
XAVFSIZLIKNI TAʼMINLASH: MUAMMOLAR VA YECHIMLAR„

2026-yil, 25-fevral.

Barcha hujjatlar ularni O‘zbekistonda qo‘llash uchun ekspertizadan o‘tkaziladi.
Moliya vazirligi (hozirgi Iqtisodiyot va moliya vazirligi) MHXS hujjatlari O‘zbekistonda amaliyotga kiritilganligi 

haqida buyruq chiqaradi.
Kelgusida MHXS hujjatlari matnlari Moliya vazirligi (hozirgi Iqtisodiyot va moliya vazirligi) saytlarida davlat 

va boshqa tillarda nashr etib boriladi hamda ularning doimiy yangilanib borilishi ta’minlanadi.
Yuqoridagilardan kelib chiqib holda, MHXSga o‘tish uchun barcha imkoniyatlar mavjuddek ko‘rinadi. Ammo 

ushbu yangi moliyaviy hisobotlarni taqdim etish tizimining O‘zbekistonda to‘laqonli ishlashini mazkur yo‘nalishni 
yaxshi biladigan yetuk mutaxassislar ta’minlashi mumkin.

Kerakli bilim va ko‘nikmalarga ega ko‘p sonli malakali mutaxassislarni tayyorlashni hisobga olgan 
holda, Prezident qarorida milliy kadrlarni tayyorlashga mutlaqo yangi kompleks yondashuv nazarda tutilgan. 
2020–2025-yillarda MHXS bo‘yicha o‘qitish va malaka oshirish, shuningdek, buxgalterlarning xalqaro 
sertifikatsiyasi (ACCA dasturi bo‘yicha) doirasida imtihonga ro‘yxatdan o‘tishga sarflanadigan mablag‘lar ilk 
bor respublika budjetidan qoplab beriladi. Ushbu xarajatlar oliy ta’lim muassasalarining “Buxgalteriya hisobi” 
va “Audit” fanlari o‘qituvchilari, davlat organlari xodimlari, shuningdek, oliy ta’lim muassasalari talabalari va 
bitiruvchilari uchun o‘qishni tamomlagandan keyin 6 oy mobaynida qoplab berilishi mumkin.

O‘zbekiston mustaqillikka erishgach, bozor iqtisodiyotiga o‘tishga bo‘lgan ehtiyoj yuzaga keldi va shu 
yo‘nalishda tegishli ishlar amalga oshirila boshlandi. Bu jarayonda sobiq sovet davri buxgalteriya uslublaridan 
bosqichma-bosqich voz kechildi hamda moliyaviy hisobotlar jahonda qabul qilingan tamoyillarga yaqinlashtirila 
boshlandi. Qonunchilik asosida turli milliy buxgalteriya standartlari ishlab chiqildi, buxgalterlar uyushmalari 
huzurida xalqaro buxgalteriya amaliyotlarini o‘rgatish va buxgalterlarni sertifikatlash tizimlari shakllandi.

O‘zbekistonda olib borilgan qonunchilik, ta’lim va malaka oshirish amaliyotlarining yakuni MHXS bilan 
integratsiyalashuvga olib kelishi kutilgan edi. Biroq MHXSga o‘tish jarayoni ma’lum muddat cho‘zildi. Chunki 
2016-yilga qadar O‘zbekiston iqtisodiy tizimida tashqi iqtisodiy aloqalarni bosqichma-bosqich rivojlantirish va 
ichki imkoniyatlarga tayanish tamoyili ustuvor bo‘lgan. Davlatning milliy iqtisodiyotdagi o‘rni mulkdorlar sinfiga 
nisbatan kattaroq bo‘lgan sharoitda moliyaviy axborotdan foydalanuvchi asosiy tomon hukumat tashkilotlari, 
ayniqsa, soliqqa tortish organlari bo‘lib qoladi.

Natijada buxgalteriya hisoboti tizimlari ko‘proq soliq hisobotlarini shakllantirishga yo‘naltiriladi hamda 
tashqi investorlar va ichki mulkdorlarning axborotga bo‘lgan manfaatlari keyingi darajaga tushib qoladi. Soliq 
organi va investorni moliyaviy hisobotda qiziqtiradigan jihatlar bir xil emas. Masalan, soliq organini hisobotda 
tashkilot daromadining ko‘proq aks ettirilishi va undan qancha soliq undirish mumkinligi qiziqtiradi. Shu sababli 
soliq yo‘riqnomalariga ko‘ra, korxonalarning ayrim xarajatlari sof daromadni kamaytirishga ruxsat bermasligi 
yoki asosiy vositalar eskirishi me’yorlarining qat’iy chegaralarda belgilanishi mumkin.

Investor uchun esa asosiy masala tashkilotning real sof daromadi va aktivlarning haqqoniy qiymatidir. 
Chunki investorni budjetga ko‘proq soliq undirish emas, balki tashkilotning qanchalik samarali faoliyat 
yuritayotgani qiziqtiradi. Shuning uchun investor hisobotda aktivlarning haqqoniy qiymatda, majburiyatlar 
va xarajatlarning to‘liq, shuningdek, daromadlarning oshirilmagan holda ko‘rsatilishini talab qiladi. Moliyaviy 
axborotdan ko‘zlanadigan maqsadlarning davlat va mulkdorlar o‘rtasida har doim ham bir xil bo‘lmasligi 
jahonning ko‘plab mamlakatlarida uchraydigan holat hisoblanadi.

Bugungi kunda O‘zbekiston xalqaro investitsiya bozorlariga chiqish, shuningdek, xorijiy investitsiyalarni 
jalb etish jarayonlarini jadallashtirish yo‘lidan bormoqda. Shu sababli ham Prezident qarorida MHXSga o‘tish 
bo‘yicha belgilangan vazifalarni o‘z vaqtida va sifatli bajarish mas’uliyati vazirliklar, idoralar hamda tashkilotlar 
rahbarlari zimmasiga yuklatilgan.

MHXSni joriy etish jarayonida mutaxassislar va o‘quv qo‘llanmalari yetishmasligi muammosi mavjudligi 
haqida turli fikr-mulohazalar bildirilmoqda. Biroq vaziyat chuqur tahlil qilinganda, ushbu yo‘nalishda muayyan 
tajriba va salohiyat shakllanganini ko‘rish mumkin. Jumladan, buxgalterlar va auditorlarning professional 
uyushmalari xalqaro tashkilotlar bilan hamkorlikda, shuningdek, Moliya vazirligi (hozirgi Iqtisodiyot va moliya 
vazirligi) ko‘magida amalga oshirgan o‘quv loyihalari hamda buxgalterlarni sertifikatlash tizimlari O‘zbekistonda 
1990-yillarning o‘rtalaridan boshlab faol rivojlanib kelmoqda.

Shuningdek, 2000-yillarning boshidan buyon audit va konsalting xizmatlari ko‘rsatuvchi xalqaro 
kompaniyalar – “Katta to‘rtlik” (PwC, Ernst & Young, Deloitte va KPMG) MHXS hamda Auditning Xalqaro 
Standartlari talablariga muvofiq ravishda O‘zbekistonda faoliyat yuritib kelmoqda. Bu esa mamlakatda xalqaro 
moliyaviy hisobot amaliyotlarini joriy etish bo‘yicha muhim tajriba va bilimlar bazasi shakllanishiga xizmat qilgan.

Prezident qarori e’lon qilingandan so‘ng, ijtimoiy tarmoqlardagi buxgalterlar hamjamiyatlarida turli fikrlar 
va munozaralar yuzaga keldi. Buni tabiiy holat sifatida baholash mumkin, chunki yangi bilimlarni o‘zlashtirish, 
zamonaviy standartlar asosida ishlashga moslashish hamda yangi yondashuvlarni amaliyotga tatbiq etish 
muayyan vaqt va sa’y-harakatlarni talab qiladi. Shu bilan birga, ushbu jarayon milliy buxgalteriya hisobi tizimini 
xalqaro talablarga moslashtirish, moliyaviy axborotlarning shaffofligi va ishonchliligini oshirish hamda mamlakat 
investitsion jozibadorligini kuchaytirishga xizmat qiladi.

X U L O S A  V A  T A K L I F L A R
Moliyaviy hisobotning xalqaro standartlariga o‘tish bo‘yicha vazifalar O‘zbekiston Respublikasi Prezidentining 

2020-yil 24-fevraldagi PQ-4611-sonli “Moliyaviy hisobotning xalqaro standartlariga o‘tish bo‘yicha qo‘shimcha 
chora-tadbirlar to‘g‘risida”gi qarorida4 aniq belgilab berilgan.

O‘zbekistonning moliyaviy hisobot xalqaro standartlari tizimiga o‘tishidagi asosiy masalalar quyidagilardan 
iborat:

Bugungi kungacha yuritilgan milliy moliyaviy hisobot tizimining zamonaviy xalqaro talablar bilan to‘liq 
uyg‘unlashmaganligi.

Moliyaviy Hisobotning Xalqaro Standartlari mutaxassislar tomonidan yetarli darajada o‘rganilmaganligi va 
ular haqidagi ma’lumotlarning cheklanganligi.

Moliyaviy Hisobotning Xalqaro Standartlari tizimini chuqur biladigan malakali kadrlarning yetishmasligi.
Yuqorida ko‘rib chiqilgan masalalardan kelib chiqib, O‘zbekiston Respublikasining buxgalteriya hisobining 

milliy tizimidan moliyaviy hisobotning xalqaro standartlariga o‘tishida quyidagi muhim vazifalar mavjud, degan 
xulosaga kelish mumkin:

– respublikaga ko‘plab xorijiy investorlarning kirib kelayotgani sababli amaldagi buxgalteriya hisobining 
milliy tizimini xorijiy investorlar talablariga yanada moslashtirish;

– moliyaviy hisobotning xalqaro standartlari asosida ishlay oladigan malakali mutaxassis kadrlarni 
tayyorlash;

– respublikada moliyaviy hisobotning xalqaro standartlarini davlat tili va boshqa tillarga tarjima qilish 
bo‘yicha yagona talablarni shakllantirish.

Bizning fikrimizcha, ko‘rsatilgan masalalarning izchil hal etilishi O‘zbekiston Respublikasi Prezidentining 
2020-yil 24-fevraldagi PQ-4611-sonli “Moliyaviy hisobotning xalqaro standartlariga o‘tish bo‘yicha qo‘shimcha 
chora-tadbirlar to‘g‘risida”gi qarori5 talablarining samarali bajarilishini ta’minlaydi. Shuningdek, bu O‘zbekiston 
Respublikasida buxgalteriya hisobining milliy tizimidan moliyaviy hisobotning xalqaro standartlariga bosqichma-
bosqich va to‘laqonli o‘tish jarayonini jadallashtirishga xizmat qiladi.

